
【經】
（570a）
壹、明阿鞞跋致菩薩之體相

（壹）須菩提問
須菩提白佛言：「世尊！以何等行、何等類、何等相
貌知是阿鞞跋致菩薩摩訶薩？」

（貳）佛述：如實知諸地，入諸法如為正體，無一無二分別

佛告須菩提：「若菩薩摩訶薩，能知凡夫地、聲聞地、辟支佛地、佛地；是諸地，如相中無二無別，亦不念，亦不分別。入是如中，聞是事，直過無疑。何以故？是如中無一無二相故。

貳、明阿鞞跋致菩薩之果報相

（壹）略述行、轉二門

一、初標行門

（一）略述阿鞞跋致行相

是菩薩摩訶薩，亦不作無益語，但說利益相應語，不視他人長短。須菩提！以是行、類、相貌，知是阿鞞跋致菩薩摩訶薩。」
（二）重明阿鞞跋致相

須菩提言：「世尊！復以何等
行、類、相貌，知
是阿鞞跋致菩薩摩訶薩？」

佛告須菩提：「若菩薩摩訶薩能觀
一（570b）切法無行、無類、無相貌，當知是名阿鞞跋致菩薩摩訶薩。」

二、次標轉門

（一）須菩提問

須菩提白佛言：「世尊！若一切法無行、無類、無相貌，菩薩於
何等法轉，名不轉？」

（二）佛述

1、明轉不轉義

（1）色等中轉為不轉

佛言：「若菩薩摩訶薩色中轉，受、想、行、識中轉，是名菩薩不轉。

（2）檀波羅蜜中轉乃至阿耨多羅三藐三菩提中轉為不轉
復次，須菩提！菩薩摩訶薩，檀波羅蜜中轉，乃至般若波羅蜜中轉，內空中乃至無法有法空中轉，四念處中乃至十八不共法中轉，聲聞、辟支佛地中轉，乃至阿耨多羅三藐三菩提中轉，當知是菩薩摩訶薩不轉。

2、釋所以
何以故？須菩提！色性無，是菩薩何所住？乃至阿耨多羅三藐三菩提性無，是菩薩何所住？

（貳）廣述行、轉二門
一、廣說行門

（一）明離內過為阿鞞跋致行相【十八種】

1、不念外道有實智
復次，須菩提！菩薩摩訶薩，不觀外道、沙門、婆羅門面類言語，不作是念：是諸外道，若沙門、若婆羅門，實知實見；若說正見，無有是事！

2、不生疑、戒取、邪見等

復次，菩薩不生疑，不著戒取，不墮邪見，亦不求世俗吉事以為清淨，不以華香、瓔珞，幡蓋、伎樂禮拜、供養餘
天。須菩提！以是行、類、相貌，當知是名阿鞞跋致菩薩摩訶薩。

3、不生下賤八難等
復次，須菩提！阿鞞跋致菩薩摩訶薩，常不生不賤家，乃至不生八難之處，常不受女人身。須菩提！以是行、類、相貌，當知是名阿鞞跋致菩薩摩訶薩。

4、具足四行、常行十善道
復次，須菩提！菩薩摩訶薩常行十善道：自不殺生，不教人殺生，讚歎不殺生法，歡喜讚歎不殺生者；乃至自不邪見，不教人邪見，不
讚歎邪見法，不歡喜讚歎行邪見者。須菩提！以是行、類、相貌，當知是名阿鞞跋致菩薩摩訶薩。

5、乃至夢中不行十惡

復次，須菩提！菩薩摩訶薩乃至夢中亦不行十不善道，以是行、類、相貌，當知是名阿鞞跋（570c）致菩薩摩訶薩。

6、為益眾生行六度
復次，須菩提！菩薩摩訶薩為利益一切眾生故，行檀波羅蜜，乃至為利益一切眾生故，行般若波羅蜜。須菩提！以是行、類、相貌，當知是名阿鞞跋致菩薩摩訶薩。

7、為益眾生行法施
復次，須菩提！菩薩摩訶薩所有諸法，受
、讀、誦
、說、正憶念，所謂修姤
路乃至優波提舍。是菩薩法施時，作是念：是法施因緣故，滿一切眾生願；以是法施功德，與一切眾生共之，迴向阿耨多羅三藐三菩提。
須菩提！以是行、類、相貌，當知是名阿鞞跋致菩薩摩訶薩。

8、於甚深法中，不疑、不悔

復次，須菩提！菩薩摩訶薩於甚深法中，不疑、不悔。」

※須菩提言：「世尊！菩薩於甚深法中，何因緣故不疑、不悔？」

※佛言：「是阿鞞跋致菩薩，都不見有法可生疑處，若色、受、想、行識，乃至阿耨多羅三藐三菩提；不見是
法可生疑處、悔處。
須菩提！以是行、類、相貌，當知是名阿鞞跋致菩薩摩訶薩。

9、身、口、意三業柔軟

復次，須菩提！菩薩摩訶薩，身、口、意業柔軟
。須菩提！以是行、類、相貌，當知是名阿鞞跋致菩薩摩訶薩。

10、慈三業成就［身、口、意］
復次，須菩提！菩薩摩訶薩，以慈身、口、意業成就。須菩提！以是行、類、相貌，當知是名阿鞞跋致菩薩摩訶薩。

11、不與五蓋俱
復次，須菩提！菩薩摩訶薩，不與五蓋俱：婬欲、瞋恚、睡眠、掉悔、疑。須菩提！以是行、類、相貌，當知是名阿鞞跋致菩薩摩訶薩。

12、一切處無所愛著
復次，須菩提！菩薩摩訶薩一切處無所愛著。須菩提！以是行、類、相貌，當知是名阿鞞跋致菩薩摩訶薩。

13、常念一心舉止安詳
復次，須菩提！菩薩摩訶薩，出入去來，坐臥行住，常念一心；出入去來，坐臥行住，舉足下足，安隱庠序；常念一心，視地而行。須菩（571a）提！以是行、類、相貌，當知是名阿鞞跋致菩薩摩訶薩。

14、好樂淨潔，少於疾病
復次，須菩提!菩薩摩訶薩所著
衣服及諸臥具，人不惡穢，好樂淨潔，少於疾病。須菩提！以是行、類、相貌，當知是名阿鞞跋致菩薩摩訶薩。
15、身無八萬戶虫；身心清淨，過二乘地
復次，須菩提！常人身中，有八萬戶虫侵食其身；是阿鞞跋致菩薩摩訶薩身無是虫。何以故？是菩薩功德過出
世間；以是故，是菩薩無是戶虫
。是菩薩功德增益，隨其功德，得身清淨、得心清淨。須菩提！以是行、類、相貌，當知是名阿鞞跋致菩薩摩訶薩。」

※須菩提白佛言：「世尊！云何菩薩摩訶薩得身清淨、得心清淨？」

※佛言：「菩薩摩訶薩隨其所得，增益善根，滅除心曲、心邪。須菩提！是名菩薩摩訶薩身清淨、心清淨；以是身、心清淨故，能過聲聞、辟支佛地，入菩薩位中。須菩提！以是行、類、相貌，當知是名阿鞞跋致菩薩摩訶薩。

16、不貴利養；修頭陀行而不貴

復次，須菩提！菩薩摩訶薩不貴利養；雖行十二頭陀
，不貴阿蘭若法，乃至不貴但三衣法。須菩提！以是行、類、相貌，當知是名阿鞞跋致菩薩摩訶薩。

17、不生煩惱等惡心
復次，須菩提!菩薩摩訶薩，常不生慳貪心，不生破戒心、瞋動心、懈怠心、散亂心，不生愚癡心，不生嫉妬心。須菩提！以是行、類、相貌，當知是名阿鞞跋致菩薩摩訶薩。

18、心定智深，聽所見聞與般若合
復次，須菩提！菩薩摩訶薩，心住不動，智慧深入，一心聽受所從聞法及世間事，皆與般若波羅蜜合。是菩薩摩訶薩不見產業之事不入法性者；是事一切，皆見與般若波羅蜜合。
以是因緣故，須菩提！是名阿鞞跋致菩薩阿鞞跋致相。」
【經】
（原大正藏25，572c22-573c28）
（二）明離外惡為阿鞞跋致行相【四種】

1、舉佛授地獄記

（1）出魔事：化千萬億菩薩皆於地獄中受諸苦辛，勸令還捨菩薩心

「復次，須菩提！若
惡魔於阿鞞跋致菩薩前化作八大地獄，一一地獄中，有千萬億菩薩皆被燒煮，受諸辛酸苦毒，語菩薩言：是諸菩薩皆是阿鞞跋致，佛所授
記，墮大地獄中。汝若為佛授阿鞞跋致記者，當入是大地獄中；佛為授汝地獄記，汝不如
還捨菩薩心，可得不墮地獄，得生天上。

（2）菩薩心念不動

須菩提！若是菩薩見是事、聞是事，心不動、不疑、不驚，作是念：阿鞞（573a）跋致菩薩，若墮地獄、畜生、餓鬼中，終無是處！須菩提!以是行、類、相貌，當知是名阿鞞跋致菩薩摩訶薩。

2、舉勸捨前所修行願

（1）出魔事：作比丘形說法令捨佛法

復次，須菩提！惡魔化作比丘被服，來至菩薩所，語菩薩言：汝先聞應如是淨修六波羅蜜，乃至應如是修行
得阿耨多羅三藐三菩提，是事汝疾悔捨！汝先於過去、未來、現在諸佛所，從初發心乃至法住，於其中間所作善根，隨喜、迴向阿耨多羅三藐三菩提，是事汝亦疾放捨！若汝疾捨，我當語汝真佛法；汝先所聞，皆非佛法、非佛教，皆是文飾合集作耳！我所說是真佛法。

（2）未受記者心驚疑悔

若是菩薩聞作是說心驚、疑、悔，當知是菩薩未得諸佛授記、未定住阿鞞跋致性中。

（3）菩薩心不動，隨順依止無作無生法

若是菩薩心不動、不驚、不疑、不悔，隨順依止無作無生法，不信他語、不隨他行，行六波羅蜜時，不隨他語；乃至行阿耨多羅三藐三菩提時，亦不隨他語。
A、舉阿羅漢譬

須菩提！譬如漏盡阿羅漢，不信他語，不隨他行；現見諸法實相，惡魔不能轉。

B、合法
如是，須菩提！阿鞞跋致菩薩摩訶薩亦如是，求聲聞道、辟支佛道人，不能破壞，不能折伏其心。須菩提！是菩薩摩訶薩必定住阿鞞跋致地中，不隨他語；乃至佛語不直信取，何況求聲聞、辟支佛人及惡魔、外道梵志語！終無是處！

C、釋所以

何以故？是菩薩不見有法可隨信者，所謂色，若受、想、行、識，若色如，乃至識如；乃至不見阿耨多羅三藐三菩提，何況
阿耨多羅三藐三菩提如！

C、結
須菩提！以是行、類、相貌，當知是名阿鞞跋致菩薩摩訶薩。」

3、說諸三界世間行事令捨行願
（1）出魔事：魔化作比丘身說似道法舉說繫法令捨行願
「復次，須菩提！惡
魔作比丘身來到菩薩所，語菩薩言：汝所行者，是（573b）生死法，非薩婆若道，汝今身取苦盡證！是時惡魔為菩薩用世間行說似道法，是
似道法三
界繫
，所謂：骨相；若初禪乃至非有想非無想。語善男子：用是道，用是行，當得須陀洹果，乃至當得阿羅漢果。汝行是道，今世苦盡；汝用受生死中種種苦惱為？今是四大身，尚不用受，何況當更受未
來身！

（2）得知似道法，於真道不退
須菩提！若是菩薩摩訶薩心不驚、不疑、不悔，作是念：是比丘益我不少，為我說似道法，行是似道法，不得至須陀洹果證，不得至阿羅漢、辟支佛道證，何況得至阿耨多羅三藐三菩提！是菩薩摩訶薩益復歡喜，作是念：是比丘益我不少，為我說障道法，我知是障道法，不障學三乘道。

4、舉餘人證令捨行願
（1）化無量菩薩久行六度不證薩婆若

A、出魔事

是時惡魔知菩薩歡喜，作是言：善男子！汝欲見是菩薩摩訶薩供養如恒河沙等諸佛，衣被、飲食，臥具、醫藥資生所須？亦於如恒河沙等諸佛所，行檀波羅蜜、尸羅波羅蜜、羼提波羅蜜、毘梨耶波羅蜜、禪波羅蜜、般若波羅蜜
？亦親近如恒河沙等諸佛，諮問菩薩摩訶薩道：世尊！菩薩摩訶薩云何住菩薩摩訶薩乘？云何行檀波羅蜜、尸羅波羅蜜、羼提波羅蜜、毘梨耶波羅蜜、禪波羅蜜、般若波羅蜜、四念處，乃至大慈大悲？是菩薩摩訶薩如佛所教，如是住、如是行、如是修；是菩薩摩訶薩如是教、如是學，尚不得阿耨多羅三藐三菩提、不得薩婆若，何況汝當得阿耨多羅三藐三菩提！
B、得知相似道法，於真道不退
若菩薩摩訶薩聞是事，心不異、不驚，益復歡喜，作是念：是比丘益我不少，為我說障道法；是障道法，不得須陀洹道，乃至不（573c）得阿羅漢、辟支佛道，何況得阿耨多羅三藐三菩提！

（2）化多比丘久行佛道證阿羅漢

A、出魔事

是時惡魔知是菩薩心不沒、不驚，即於是處化作多比丘，語菩薩言：此皆是發意求佛道菩薩，今皆住阿羅漢地，是輩尚不能
得阿耨多羅三藐三菩提，汝云何能得？

B、菩薩知此是魔所說相似道法，於真道不退
若菩薩摩訶薩即作是念：此是惡魔說相似道行
，菩薩摩訶薩行般若波羅蜜，不應轉阿耨多羅三藐三菩提心
，亦不應墮聲聞、辟支佛道中。復作是念：行檀波羅蜜、尸羅波羅蜜、羼提波羅蜜、毘梨耶波羅蜜、禪波羅蜜、般若波羅蜜，乃至一切種智，不得阿耨多羅三藐三菩提
，無有是處！須菩提！以是行、類、相貌，當知是名阿鞞跋致菩薩摩訶薩。

（三）結

1、離內過
復次，須菩提！菩
薩摩訶薩作
是念：若菩薩能如佛所說，不遠離般若波羅蜜心乃至一切種智，是菩薩終不退阿耨多羅三藐三菩提。

2、離外惡
若菩薩覺知魔事，亦不失阿耨多羅三藐三菩提。
→以是行、類、相貌，當知是名阿鞞跋致菩薩摩訶薩相。」

二、廣說轉門

（一）須菩提問：何法轉名為不轉

須菩提白佛言：「世尊！於何法轉名為不轉？」
（二）佛答

1、正明轉不轉
佛言：「於色相轉，於受、想、行、識相轉；於十二入相、十八界相，婬欲、瞋恚、愚癡相，邪見相，四念處相，乃至聲聞、辟支佛相，乃至佛相轉。以是故，名為不退轉菩薩摩訶薩相。何以故？是阿鞞跋致菩薩摩訶薩以是自相空法，入菩薩位，得無生法忍
；乃至少許法不可得，不可得故不作，不作故不生，是名無生法忍。菩薩摩訶薩以是行、類、相貌，當知是名阿鞞跋致菩薩摩訶薩。」   

【經】
（原大正藏25，574c9-575c4）

2、明外惡緣不能壞

（1）正明

A、出魔事：毀薩婆若空無所有，謗所學非佛說，勸捨行願

「復次，須菩提！惡魔到菩薩所，壞其心作是言：薩婆若與虛空等
，無所有相；諸法亦與虛空等，空無
有相。虛
空等諸法：空無所有相中，無有得阿耨多羅三藐三菩提者，亦無有不得者。是諸法皆如虛空無所有相，汝唐受勤苦！

汝所聞阿耨多羅三藐三菩提皆是魔事，非佛所說；汝當放捨是願，汝莫長夜受是不安隱，憂苦、墮惡道！

B、覺知魔事，以虛空等大誓莊嚴為眾生說實相，令得解脫

是諸善男子、善女人聞是呵時，應如是念：是惡魔事，壞我阿耨多羅三藐三菩提心。諸法雖如虛空，無所有、自相空，而眾生不知、不見、不解；我亦以是
如虛空等無所有、自相空，大誓莊嚴，得一切種智，為眾生說此法，令得解脫，得須陀洹果、斯陀含果、阿那含果、阿羅漢果、辟支佛道、阿耨多羅三藐三菩提。

C、以三心行六度，得入菩薩位

須菩提！菩薩摩訶薩從初發意已來，聞是
法，應堅固其心，不動、不轉。菩薩摩訶薩以是堅固心、不轉、不動
心行六波羅蜜，當入菩薩位中。」

（2）釋轉不轉疑
A、第一番
須菩提白佛言：「世尊！不轉故名阿鞞跋致，轉故亦名阿鞞跋致？」
佛言：「不轉故名阿鞞跋致，轉故亦名阿鞞跋致。」

B、第二番

須菩提白佛言：「世尊！云何不（575a）轉故名阿鞞跋致，轉故亦名阿鞞跋致？」

佛告
須菩提：「若菩薩摩訶薩於聲聞地、辟支佛地不轉，是故名不轉。若菩薩摩訶薩，於聲聞地、辟支佛地轉，是故亦名不轉。

（3）結

須菩提！以是行、類、相貌，當知是名阿鞞跋致菩薩摩訶薩相。以是行、類、相貌故，惡魔不能壞其意，令離阿耨多羅三藐三菩提。
3、明於善法得自在
（1）於諸道果自在

◎復次，須菩提！阿鞞跋致菩薩摩訶薩若欲入初禪，第二、第三、第四禪，乃至滅
定禪，即得入。
◎復次，須菩提！阿鞞跋致菩薩摩訶薩若欲修四念處乃至
八聖道分，空、無相、無作三昧乃至五神通，即能修。
◎是菩薩雖修四念處乃至五神通，是人不受四念處果；雖修諸禪，不受諸禪果，乃至不受滅定禪果：不證須陀洹果，乃至不證辟支佛道。
是菩薩故為眾生受身，隨其所應而利益之。
須菩提！以是行、類、相貌，當知是名阿鞞跋致菩薩摩訶薩。

（2）於諸功德自在

A、貴無上道，不貴餘德，觀諸法自相空
復次，須菩提！是
阿鞞跋致菩薩摩訶薩常憶念阿耨多羅三藐三菩提，終不
離薩婆若心
故，不貴色，不貴相；不貴聲聞、辟支佛，不貴檀波羅蜜、尸羅波羅蜜、羼提波羅蜜、毘梨耶波羅蜜、禪波羅蜜、般若波羅蜜；不貴四禪、四無量心、四無色定，不貴五神通；不貴四念處乃至八聖道分；不貴佛十力乃至十八不共法；不貴淨佛世
界，不貴成就眾生；不貴見佛，不貴種善根。

何以故？一切法自相空，不見可貴法，能生貴心者。

何以故？是一切法與虛空等，無所有自相空。

B、於四威儀中出入自在，一心不亂

須菩提！是阿鞞跋致菩薩摩訶薩成就是心，於四種身
儀中，出入、來去，坐（575b）臥行住，一心不亂。須菩提！以是行、類、相貌，當知是阿鞞跋致菩薩摩訶薩。

4、能以方便力利他自在
復次，須菩提！阿鞞跋致菩薩摩訶薩，若在
居家，以方便力為利益眾生故，受五欲。布施眾生，須食與食，須飲與飲，衣服、臥具，乃至資生所須，盡給與之。是菩薩自行檀波羅蜜，教人行檀波羅蜜
，讚歎行檀波羅蜜法，歡喜讚歎
行檀波羅蜜者。尸羅波羅蜜乃至般若波羅蜜，亦如是。須菩提！阿鞞跋致菩薩摩訶薩在家時，能以滿閻浮提珍寶施
與眾生，乃至三千大千世界滿中珍寶給施眾生，亦不自為，常修梵行，
不凌
易虜掠他人，令其憂惱。須菩提！以是行、類、相貌，當知是名阿鞞跋致菩薩摩訶薩。
5、是阿鞞跋致菩薩，執金剛神王等常隨守護魔等不能壞

復次，須菩提！阿鞞跋致菩
薩摩訶薩，執金剛神王常隨逐作是願：是菩薩摩訶薩當得阿耨多羅三藐三菩提，我常隨逐，乃至五姓
執金剛神常隨守
護。以是故，若天、若魔、若梵、若餘世間大力者，不能破壞是菩薩摩訶薩薩婆若心，乃至得阿耨多羅三藐三菩提。須菩提！是名菩薩摩訶薩阿鞞跋致相。
6、常具足五善根是名阿鞞跋致相
復次，須菩提！菩薩摩訶薩，常具足菩薩五根：信根、精進根、念根、定根、慧根，是名阿鞞跋致相。

7、一心行無上佛道是名上人；是名阿鞞跋致相

復次，須菩提！阿鞞跋致菩薩摩訶薩，為上人，不為下人。」

※須菩提白佛言：「世尊！云何為上人？」

※佛告須菩提：「若菩薩摩訶薩一心行阿耨多羅三藐三菩提心，不散亂，是名上人。以是行、類、相貌，當知是名阿鞞跋致相。

8、阿鞞跋致菩薩一心常念佛道，不行邪命

復次，須菩提！阿鞞跋致菩薩一心常念佛道
；不作呪術、合和
諸藥，不呪鬼神令著男女，問（575c）其吉凶、男女祿相、壽命長短。
何以故？須菩提！是菩薩摩訶薩知諸法自相空，不見諸法相，故
行淨命。
須菩提！以是行、類、相貌，當知是名阿鞞跋致菩薩摩訶薩相。」
（571b）【論】

壹、明阿鞞跋致菩薩之體相

（壹）釋經：須菩提問何等行、類、相貌是阿鞞跋致相

一、廣說阿鞞跋致相的理由

問曰：上來處處說阿鞞跋致相
，今何以復問？

答曰：
（一）此品多是阿鞞跋致相故說

上雖處處略說，今欲廣說。此中多是阿鞞跋致相故，名〈阿鞞跋致相品〉。

（二）欲說信受般若波羅蜜者是阿鞞跋致相貌，故須菩提問

復次，上來解般若波羅蜜相；次說魔因緣壞般若波羅蜜相
；今說信受般若波羅蜜者，是阿鞞跋致，欲說其相貌，故須菩提問。

（三）佛命須菩提說般若波羅蜜，故須菩提問

復次，菩薩初發心來所行因緣、所得果報，是阿鞞跋致，受記必當作佛。
如人受職，已得印信，心無復疑。又如聲聞人所行眾行，皆為四沙門果。
阿鞞跋致是決定安隱地，過凡夫，不入二乘地；雖未成佛道，能為世間作福田。是事微妙難得故，須菩提問其行
貌。
佛本命須菩提說般若波羅蜜，故須菩提問：「世尊！阿鞞跋致有何行、類、相貌？」

二、明行、類、相貌的差別

問曰：是三事有何等異？

答曰：◎有人言：是三事皆一義，以此知是阿鞞跋致、非阿鞞跋
致。

◎有人言：「行」，名是阿鞞跋致菩薩身、口、意業異於他人，以此行表阿鞞跋致甚深智慧。

「類」者，分別知諸菩薩是阿鞞跋致、非阿鞞跋致。

「相貌」者，除行、類，餘種種因緣，得知阿鞞跋致相。

（貳）佛說：不著般若波羅蜜，入諸法如為正體，如實知諸地，無二分別
一、明經義趣

佛說義趣：若菩薩能具足五波羅蜜，深入般若波羅蜜，方便力故，不著般若波羅蜜，但觀「如」──所謂「諸法實相」。
菩薩爾時，不以凡夫、二乘地為下賤，不以佛地為高貴，入諸法如故。諸法如中，無有分別二法，但以如入如，更無餘事，亦不分別取相，何以故？如平等故。能如是入者，即入諸佛法藏；心不生疑更
求諸法決定相。
是故《經》說：「須菩提！凡夫地乃至佛地，如相中無二無別。」得（571c）如是法，名阿鞞跋致行、類、相貌。
二、論主釋義

（一）辨經文意

復次，略說是義：菩薩因諸法如，所謂畢竟空，捨一切世間事，亦不住畢竟空。何以故？得諸法畢竟清淨實相故。菩薩若聞是無依止法，心無疑悔，不念依止。
（二）敘經文脈：先明「阿鞞跋致正體」，次述「畢竟空行果」

自上事，是阿鞞跋致正體；自是以下，盡是畢竟空行果。
貳、明阿鞞跋致之果報相
（壹）略述行、轉二門

一、初標行門

（一）釋經：菩薩不作無益語，但說利益相應語的理由

＊得畢竟空故，心淳熟寂滅相，不說無益語。

＊所說常是法，不
是非法；

＊所說皆實，非妄語
；

＊所言柔軟，不麁穬
；

＊皆以慈悲心說，不以瞋恚心。

＊所說應時，常得機會，觀察人心，隨其方俗。

※今此中略說利益之言：若教佛道，若二乘
，若人、天道，若今世得非罪樂；常遠離口四惡故，於眾生中慈悲心大故，又能自摧薄諸煩惱故，是以能種種因緣說諸利益語。

（二）釋經：菩薩不視他人長短的理由

問曰：聲聞人直趣涅槃，可不觀他人；菩薩視眾生如子，常欲教化，云何不觀其長短？

答曰：【1】若眾生不可伏折，不可化度，如是等莫觀。何以故？若以好心教詔
，則謂嫉己，如刀刺心；既無所益，更增其罪，是故不觀長短。
【2】復次，菩薩應作是念：如諸佛一切智，煩惱習盡，尚不能盡度眾生，何況我未得菩薩神通，未得無礙智，云何能普觀眾生？阿鞞跋致有得神通者；有不得者，得阿鞞跋致已，別修神通道乃得。若先得神通者，不具足故，不能遍觀。

（三）釋佛何以不即答無行、相、類的理由

問曰：須菩提初問行、相、類
，佛何以不即答「無行、相、類」，今此中方說？

答曰：

明眾生著阿鞞跋致相，故佛說一切無行、無類、無相貌以破著

初問時，眾生未著阿鞞跋致相故，佛答或說空相、或說有相；今以眾生著阿鞞跋致相，欲從凡夫入阿鞞跋致地，是故（572a）佛說一切
無行、無類、無相貌。

二、次標轉門

（一）須菩提問

須菩提
更問：若諸法盡空者，何以言於何法轉，名不轉法？應當從凡夫地轉，於佛地不轉！

（二）佛明轉為不轉的理由
佛答：若菩薩能觀色等諸法空無所有，轉諸著心，故於佛道中不轉。色等法和合因緣生，菩薩知是有為過罪故，不應此中住。諸法空故，能轉著心，轉著心故名「不轉」。

（貳）廣述行、轉二門
一、廣說行門

（一）釋經：明離內過是阿鞞跋致行相

釋經：1、不念外道有實智
復次，阿鞞跋致菩薩入正位故，心決定不疑：一切外道中有實智！若有實智，不名外道！如是名阿鞞跋致相。

釋經：2、不生疑、戒取、邪見等

（1）不生疑
問曰：今說「不生疑」，後說「深法不疑」，是二不疑有何差別？

答曰：今不疑者，四諦中如須陀洹所斷；後不疑者，於佛所知深法中不疑。
是菩薩福德智慧力故，雖不作須陀洹，未作佛，而能無此二疑。

（2）釋「戒取」及其失
戒取，名外道戒；行
此外道戒，不得涅槃。

（3）釋「邪見」
餘四見皆名邪見
。
（4）明不求世俗吉事等
深信業因緣果報故，不求吉事，不以華香等供養天。

釋經：3、不生下賤家等難處
◎求道破憍慢根本故，常不生下賤家。

◎不障他功德、常行勸助故，不生八難處。

◎折薄婬欲、遠離諂媚心故，不受女人身。

釋經：4、具足四行十善

復次，餘人雖行十善道，或
一或二或三，不能具足四種
；是菩薩大悲心，深愛善法故，具足行四種。

釋經：5、乃至夢中不行十惡
常修集十善道故，乃至夢中不行十不善道。

釋經：6、為益眾生行六度；7、為益眾生行法施

餘人所修福德，但自為身；小菩薩雖為眾生，亦自為己；阿鞞跋致諸所作福，皆為眾生，不為其身。若福德可以與人，則盡與眾生，更自修習，但不可得與；故菩薩以十二部經教
化眾生，亦但為眾生，不自為己。

釋經：8、於甚深法中，不疑、不悔
復次，菩薩信等五根利故，雖未作佛，於諸（572b）法能信。
佛此中更說
空因緣：菩薩不見色等法故，無生疑處。

釋經：9、三業柔軟；10、以慈三業成就
復次，是菩薩常行慈悲心故意業柔軟，意業柔軟故身、口慈業成就。

因論生論

問曰：慈悲心外道亦有，云何說是阿鞞跋致相？

答曰：外道雖有而不深，不能遍念眾生，亦不常
有，非諸法實相和合故；菩薩不爾。

釋經：11、不與五蓋俱
復次，是菩薩呵五欲、除五蓋，入五支初禪，不與五蓋俱。五蓋覆心，能耗減
智慧，破佛道，開魔路故。

釋經：12、於一切處無所愛著
◎是菩薩知一切有為作法，虛妄不實，如幻、如夢；無為法空無所有，寂滅相，是故於一切處無所愛著。於眾生中，乃至佛亦不著；於法中，乃至涅槃亦不著。
※瞋，麁罪，小菩薩已斷，故不說；愛深微難斷，故今說。

釋經：13、常念一心，舉止安詳
復次，是菩薩深入禪定故，守護一切眾生；守護一切眾生故，常一心念，不惱眾生。

不破戒故，出入來去等安詳
一心。

「舉足下足，視地而行」者，為護眾生，為避亂心故。

釋經：14、好樂淨潔，少於疾病；15、身無八萬戶虫，身心清淨，過二乘地
復次，是菩薩[NO.15]◎久修集無量無邊善法，身中無八萬戶虫
[NO.14]◎亦少於
病痛故，衣服、臥具等常淨潔無污。
[NO.15]⊙得諸法實相等善根力故，身中無八萬戶虫。
[NO.15]◎心清淨故，身、口等亦清淨；離虛誑邪曲等下賤煩惱，故心清淨。
[NO.15]◎二事清淨故，雖行世間，離諸逼迫苦惱，心不厭沒故，出過聲聞、辟支佛地。

釋經：16、貴佛道，不貴利養、頭陀行等
是菩薩貴佛道故，不貴利養；雖行頭陀，不貴是法，以是法是究竟道因緣少分，非究竟道，是名阿鞞跋致菩薩
行、類、相貌。

釋經：17、不生煩惱等惡心
問曰：是菩薩未得佛道，未斷諸煩惱，云何常不生慳貪等諸惡心？

答曰：◎阿鞞跋致菩薩得無生法忍時斷諸煩惱，但（572c）未斷習；若不斷者，云何常能不生諸慳貪等障道心？如《經》說：「須陀洹乃至阿羅漢，即是菩薩無生法忍。」

◎復次，有人言：菩薩行六波羅蜜、深修集諸功德故，諸煩惱折薄，心中不生故，是名「常不生」。

釋經：18、心定智深，聽所見聞與般若和合
◎復次，是菩薩無量世行禪波羅蜜故，心住不動；積習般若故，深入智慧。是菩薩知法味微妙故，從他
聞法一心聽受；樂法情深故，所聞若三乘法，   若外道及世間法，自心妙故，皆與般若和合，不破法相。

譬如壯夫無病，所食之物，無不消化；又如佛得最上味相，雖復苦辛不美之食，在佛口中皆是上味；又如煮石蜜欲熟時，種種物內中，皆成石蜜
，妙味力盛故。菩薩亦如是，般若波羅蜜力盛
故，種種諸法，能令皆與般若合為一味，無諸過罪。

◎復次，「世間事」者，菩薩所起身、口諸業，皆為憐愍度眾生故──此憐愍心皆入般若波羅蜜初門。
◎又復世間諸事因緣，乃至坐、起、行步、飲食、言語，常念安隱眾生。是來去等法，皆入法性，如「破來去」中說
。產業之事，亦如是。

※是名阿鞞跋致相。

（此處原有經文移至講義p.5）

【論】釋曰：
（二）釋經：明離外惡是阿鞞跋致行相

1、釋經：佛授獄記令菩薩捨其所願
（1）釋：「出魔事」

魔了了知是菩薩是阿鞞跋致者，不復沮
壞；（574a）若未了了知者，則種種因緣，驗試破壞。或作八大地獄，化作無數菩
薩在中燒煮
，語菩薩言：此皆是阿鞞跋致，諸佛授記者；汝若受記，為受
地獄記。

※明魔言行善者受地獄記的因由

問曰：惡魔何因緣故言「行善者受地獄記」？

答曰：惡魔以是菩薩欲代一切眾生受苦故，言：「受地獄記」，「汝若行福德生天者，則自為身，無豫
眾生事。」若菩薩聞是事，心動、疑悔，若信受魔語，當知是未受阿鞞跋致記。

（2）釋經：菩薩心念不動

若菩薩聞是事，不疑、不動、不驚，作是念：阿鞞跋致得諸法實相故，不著一切法
者
，乃至不生小罪，何況三惡道罪！如火中有水，水中生火，無有是處！
2、釋「舉勸捨前所修行願」
（1）釋經：魔作比丘形說法令捨佛法

復有魔作比丘被服來語菩薩：汝先從小師聞修六波羅蜜法，皆是虛妄，所集隨喜心功德，亦是虛誑。汝先所聞，皆是虛誑，文飾不真，非是佛口所說；今我為汝說者，真是佛法，汝疾捨之！

（2）舉未授記者心驚疑悔（菩薩被魔障）；金燒驗真偽譬

若是菩薩聞是心動、瞋、疑，當知諸佛未與受記；譬如偽金，火燒磨打，若黑
、若赤、若白，乃知非真。

（3）菩薩自魔事不隨他語

若菩薩聞是不瞋、不疑，隨無生無滅、無起無作法
，行於六波羅蜜相中，自知不隨於
他語，當知是真阿鞞跋致。

A、舉阿羅漢；狗著獅子皮（魔作佛身）譬
譬如阿羅漢漏盡故，諸魔事來不能破；阿鞞跋致菩薩亦如是，無能降伏者。

自
現前知諸法實相故，乃至魔作佛身來，所說異於法相者，亦不信受；譬如狗著師子皮，諸獸見之雖怖，聞聲則知是狗，何況變作餘身等！
B、釋經：「菩薩不見有法可隨信者」之因
此中佛自說因緣：是
菩薩見色等法空故，誰當隨他語？

3、釋「說諸事令捨行願」
（1）釋經：魔作比丘身說似道法令捨行願

A、出魔事

◎復次，惡魔來作比丘身，語菩薩言：「是六波羅蜜皆是（574b）生死道：
⊙布施等福德因緣故，欲界中受福樂；
⊙禪波羅蜜因緣故，色界中受樂；
⊙是般若波羅蜜無定相故，名虛誑法，迴轉五道中，不能自出；

是生死道，人誑汝言是一切種智道。
我今實語，汝取涅槃，今世盡苦！」
◎是菩薩若默
然，魔即為說似道法：「若觀三十六種不淨、若觀骨人、若出入息，因是道得四禪、四無色定；汝因是禪定，可得須陀洹乃至阿羅漢。汝今此身是罪因緣所生，佛說彈指頃不讚更受身，何況久住生死中！」

B、得知似道法，於真道不退
阿鞞跋致菩薩聞是事，心喜作是念：「是比丘大益我，為我說似道法；我得是似道法，即知真道。」如行路人，知邪逕則知正道，障道亦如
是。

※阿鞞跋致是大人，貴重故，不與是
比丘諍語
。

（2）舉餘人證令捨行願
A、出魔事：化無量菩薩久行六度不證薩婆若

◎魔見菩薩默然，歡喜言：「是人信受我語！」語菩薩言：「善男子！有無量菩薩供養如恒河沙等諸佛，諮問奉行六波羅蜜及菩薩道法，面受佛教，盡受行諸菩薩行，尚不得無上道，今皆作阿羅漢，汝欲見不
？」

◎菩薩聞是事已，默然。

B、舉魔化多比丘久行佛道證阿羅漢是為令菩薩捨其行願
（A）出魔事
魔於是處，即化作無數阿羅漢比丘，語菩薩言：「是諸比丘皆久行無上道，今皆取阿羅漢，汝今云何獨欲作佛？」

（B）得知似道法，於真道不退
◎阿鞞跋致即復歡喜：「是比丘為我說似道、障道法。是菩薩實行六波羅蜜諸功德，定不退墮二乘；如佛所說，心常不離六波羅蜜等諸功德，不得無上道，無有是處！」
◎菩薩若知是魔事，則大得利益而無所失。以是故，菩薩心不動轉，是名阿鞞跋致相。

二、廣說轉門

（一）釋經：釋「於何法轉名為不轉」之問

爾時，須菩提白佛言：世尊！於何法轉，名為不轉？

（二）釋經：佛明法轉名為不轉的理由
1、正明轉不轉

◎佛言：（574c）於色相等法中轉還。

※上略說
，今
廣說。

◎若菩薩於色等相皆能轉，是名行一切法性空，得無生法忍，入菩薩位。

※「無生法
忍」者，
⊙乃至微細法不可得，何況大！是名「無生」。

⊙得是無生法，不作不起諸業行，是名「得無生法忍」。

得無生法忍菩薩，是名阿鞞跋致。
※如是等無量行、類、相貌，是阿鞞跋致相
。
《大智度論》卷73
〈大智度論釋轉不轉品〉第五十六

（此處原有經文移至講義p.8）
【論】釋曰：

2、釋經：「釋外惡緣不能壞」

（1）正明
A、出魔事：毀薩婆若空無所有，謗所學非佛說，勸捨行願

復有阿鞞跋致菩薩相：

◎若惡魔作是言：薩婆若與虛空等。

※「薩婆若」有種種名字：或說「一切智」，或說「一切種智」，或說「無上道」，或說「無量諸佛法」，或說「菩提」，皆是「薩婆若」名字。
此中說「薩婆若」，當知是「阿耨多羅三藐三菩提」。

◎一切菩薩皆願欲得薩婆若，魔來欲壞，作是言：是薩婆若空無所有，但諸師誑汝耳！如虛空無所有，無色無形，不可知，薩婆若亦如是，是故說「與虛空等」。
「諸法」者，六波羅蜜等趣薩婆若助道法；是法亦空。
薩婆若亦
空無所有相，是
法但有名字，無有實事。
是中無得薩婆若者，無趣薩婆若，無有助道者，汝唐受辛苦！汝師常教汝離魔事，薩婆若即是魔事
。

◎何以故？捨涅槃、取生死故。汝先所聞經、若六波羅蜜義
，非是佛法，皆是人造。汝今疾悔，捨是邪心；若不捨，長夜受三惡道苦。
B、覺知魔事，以自相空莊嚴為眾生說實相，令得解脫

◎阿鞞跋致菩薩聞是事，即覺知魔事：是魔毀呰薩婆若，欲令我遠離阿耨多羅三藐三菩提。

何以故？一切法雖空無所有，而凡夫眾生顛倒覆心故，不知、不見；
我亦當以自相空莊嚴，得一切智，為眾生說法。

若一切法空，我以實莊嚴，是不相應；若諸法空，莊嚴亦空者，是則相稱；為眾生說法，亦如是。

◎「令眾生得須陀洹果」，
須陀洹果有二種：一者，三結斷無為法；二者，空、無相、（576a）無作三昧相應有為須陀洹果。
是二皆空：有為法中，三解脫門故空；無為法中，無生、無住、無滅相故即是空。

乃至阿耨多羅三藐三菩提，亦如是。

C、釋經：久以三心行六度，得入菩薩位

◎阿鞞跋致菩薩，從初發意已來，聞是法
，堅固其心，不動、不轉。

⊙一切諸煩惱箭不入故，名為「堅」。

⊙一切外道魔民不能轉故，名「不動」。

⊙於阿耨多羅三藐三菩提不退故，名「不轉」。
◎是菩薩以如是三種心，行六波羅蜜，入菩薩位。
「菩薩位」義，如先說
。

→是名入菩薩位。

入菩薩位者，名阿鞞跋致。

（2）釋經：釋「轉不轉疑」

A、須菩提問

須菩提問：不轉故名阿鞞跋致？轉故名阿鞞跋致？

B、佛以二諦略答

佛二種答，以二諦故，所謂世諦、第一義諦。

◎若菩薩入菩薩位，轉聲聞、辟支佛心，直入菩薩位，是名「轉」。

◎「不轉」者，入阿鞞跋致第一義，諸法一相中，所謂無相，尚無一乘定相，何況三乘！則無所轉。
→無所轉故，名阿鞞跋致。

3、釋經：明於善法得自在
（1）於諸道果自在

◎復次，阿鞞跋致雖行欲界法度眾生，於禪定出入自在；於禪定自在故，若欲教化他人，修四念處乃至八聖道分、三解脫門，乃至五神通，皆得
自在。
⊙雖入禪定，其心清淨柔軟
故，不受長壽天福，於欲界教化。

⊙雖修四念處道法，亦不證須陀洹果，乃至不證辟支佛道。
◎是菩薩觀十方國土，知何處有可利益眾生處，故為受身生其國，如是等名阿鞞跋致相。

（2）於諸功德自在

A、貴無上道，不貴餘德

◎是菩薩一心深念，常不離阿耨多羅三藐三菩提故，但貴阿耨多羅三藐三菩提，不貴餘事，所謂諸佛三十二相金色身；不捨本願度眾生故，不貴聲聞、辟支佛道。是人貴無所得畢竟空故，不貴（576b）是布施，乃至不貴種善根，何況五欲世間利養！

何以故？菩薩觀一切法自相空，不見實
定法可生貴心。

◎復次，有人有所貪貴故，心動不能自安，若得則歡喜，失則憂
慼；菩薩無所貴、無所貪故，至於得失，心清淨不動故。

B、於四威儀一心常念，無所違失

◎身行、口行調和不異故，身四威儀一心常念，無所違失。

◎復次，深入禪波羅蜜故，身四威儀無所違失，是
阿鞞跋致菩薩相。
4、釋「菩薩以方便力利他自在」的理由

問曰：經中說阿鞞跋致菩薩方便力，為利益眾生故受五欲，是
何等方便？

答曰：◎譬如以鉗取火，雖捉而不燒。五欲如火，能燒人善根。
是菩薩思惟：「我出家一身，云何能以布施攝眾生？眾生多須飲食、衣服，須法者少。」

菩薩為攝眾生故，故生富貴家，布施眾生，恣其所須，出家、在家眾生，能廣利益；譬如大地
，人民、鳥獸皆蒙利潤。
是時四種行六波羅蜜。

◎若出家讚布施，或有人言：「汝自一身無財，但教人施」，則不信受；
是故菩薩方便作白衣，以財充滿一切而勸行施，人則信受。

◎是菩薩或作轉輪聖王，心念施時，則滿閻浮提珍寶；如頂生王宮殿中，心生欲寶則寶至于膝。

或作帝釋、或作梵王，能雨珍寶滿三千世界，供養於佛，充滿一切。
※為攝眾生故，而自不受。

⊙人受五欲，則心生憍慢，凌易於人。

⊙是人常斷婬欲故，諸煩惱薄，不生憍慢；不生憍慢故，不凌易眾生。

→是名阿鞞跋致相。

5、阿鞞跋致菩薩執金剛常隨守護無有人能壞

◎復次，若菩薩得無生法忍，入菩薩位，得受記，即時執金剛神王等法應隨逐守護；得佛道時，則現其身，時
令（576c）人見。
◎此中自說因緣：若人、若非人無能破壞。
⊙「人破」者，若殺、若縛、若論議得勝等。
⊙「非人破」者，與病
，令狂，若奪命，若作惡身令其恐怖，若變作佛身說邪道。

如是等不能折伏菩薩。

因論生論

問曰：若為金剛神王所守護者，菩薩自
無有力？

答曰：◎菩薩亦自有力，復以菩薩功德故，能使金剛神所守護；金剛神所守護故，雖未得法身，而功德增益。
◎又使天神見金剛神侍衛故，益加敬畏。

6、明菩薩具足五善根

◎「具足菩薩根」者，如人無眼等五情根，則無異木石；五情力故，能見、能聞。菩薩心中無信等五根，即是凡夫，不入聖數。

問曰：如《阿毘曇經》說
：「誰成就五根？答曰
：不斷善根者。」
今何以言「無信等五根，即是凡夫」？
答曰：不斷善根眾生，雖成就五根，而不能發起為用；譬如小兒，雖成就煩惱婬欲等，未能發用，故言無。信等五根亦如是，眾生雖有，不發不用，是故不數。

◎信等五根有二種：一者、屬聲聞、辟支佛；二者、屬佛、諸菩薩。
⊙屬聲聞、辟支佛道
五根，能深信涅槃，能以智慧，知世間無常、空
，能知涅槃寂滅。

⊙菩薩五根，能
生深
慈悲心於怨惡眾生，亦能觀諸法實相，所謂無生無滅等，雖未得佛，亦能信受佛事。

復有以菩薩根故，能見、能聞、能知諸佛神通力，非諸聲聞、辟支佛所及。
如《不可思議解脫經》中說：「舍利弗、目連、須菩提等，雖在佛左右，以無菩薩根故，不見是大菩薩會及所有神通力，亦不聞佛說不可思議解脫。」

是故說若菩薩具足得是信等五根故，名阿（577a）鞞跋致。

7、釋「一心不散亂行無上道，名為上人」的理由

問曰：餘經中說：「善人身、口、意業無惡」；「知恩
、報恩」；「能為一切眾生故，自捨身樂，安隱眾生」；「有所利益，不求果報」──如是
等上人相；何以故但說「不散亂心行無上道」一事，名為上人？

答曰：此中佛自略說：「一心不散亂」，盡攝諸善法。
何以故？貪重佛道故，一切諸煩惱折薄，是故於眾生深加慈心，能自以身命給施，何況不知報恩等！

8、不行邪命
常一心念阿耨多羅三藐三菩提，清淨持戒故，不行邪命，所謂不作祝
術、合藥。
⊙「祝術」者，能翳
身令人不見，能變人為畜獸，如是等種種祝術。
⊙「合藥」者，餌食求仙，亦合和
諸藥療疾，求財及求名聲。
⊙「祝鬼」者，有人欲知未來事，祝鬼令著男女，問其吉凶、生男生女、壽命脩
短、豐樂勝負等。
若有作者，為攝眾生，破其憍慢，不為財利名聞。
何以故？是人知一切諸法自相空故，不見諸法相──所謂己
身、妻子、男女等；不見是相故，不行邪命。
�〔【經】〕－【宋】【宮】【石】，不分卷【石】（大正25，570d，n.6）。

【按】：在《摩訶般若波羅蜜經．冠科》「編輯後記」（下冊，p.1184）中，說明此《摩訶般若波羅蜜經．冠科》乃依據：隋‧嘉祥吉藏法師撰之《大品經義疏》為底本，再經由玅境法師修訂及補充而成（2005年4月初版）。


另參閱：


《大般若波羅蜜多經》〈初分不退轉品〉卷325，大正6，662b7-665a18。


《大般若波羅蜜多經》〈初分不退轉品〉卷326，大正6，666a7-671b22。


《大般若波羅蜜多經》〈初分不退轉品〉卷327，大正6，671c6-677b4。


《大般若波羅蜜多經》〈第二分不退轉品〉卷448，大正7，260b17-264a8。


《大般若波羅蜜多經》〈第二分轉不轉品〉卷449，大正7，264a11-269b2。


《放光般若經》〈阿惟越致品〉卷12，大正8，86a12-87c11。


《放光般若經》〈堅固品〉卷13，大正8，87c18-94a24。


《小品般若波羅蜜經》〈阿惟越致相品〉卷6，大正8，563c27-565c27。


《道行般若經》〈阿惟越致品〉卷6，大正8，454b14-458b12。


《大明度經》〈不退轉品〉卷4，大正8，494b28-495c24。


《摩訶般若鈔經》〈阿惟越致品〉卷4，大正8，526c1-531a29。


《佛說佛母出生三法藏般若波羅蜜多經》〈不退轉菩薩相品〉卷16，大正8，641a9-644a9。


《十住毘婆沙論》〈阿惟越致相品〉卷4，大正26，40a24-c21。


� 相＝根【石】（大正25，570d，n.7）。


� 《大般若波羅蜜多經》卷448：「爾時具壽善現復白佛言：世尊！我等當以何行、狀、相知是不退轉菩薩摩訶薩？」（大正7，260b18-19）


� 《大般若波羅蜜多經》卷448：「是菩薩摩訶薩雖實悟入諸法真如，而於真如無所分別，以無所得為方便故。是菩薩摩訶薩既實悟入諸法真如，雖聞真如與一切法無二無別而無滯礙。所以者何？真如與法不可說一，不可說異，不可說俱及不俱故。」（大正7，260b23-28）


�〔等〕－【宋】【元】【明】【宮】（大正25，570d，n.9）。


�（以）＋知【宋】【元】【明】【宮】（大正25，570d，n.10）。


�〔菩薩摩訶薩能觀〕七字－【宋】【元】【明】【宮】（大正25，570d，n.11）。


� 於＋（行）【石】（大正25，570d，n.13）。


�《大般若波羅蜜多經》卷448：


具壽善現復白佛言：「若一切法無行、狀、相，是菩薩摩訶薩於何轉故名不退轉？」


佛言：「善現！是菩薩摩訶薩，於色轉故名不退轉，於受、想、行、識轉故名不退轉。……於異生地轉故名不退轉，於聲聞地、獨覺地、菩薩地、如來地轉故名不退轉，於一切菩薩摩訶薩行轉故名不退轉，於諸佛無上正等菩提轉故名不退轉。何以故？善現！色自性無所有，受、想、行、識自性無所有，如是乃至一切菩薩摩訶薩行自性無所有，諸佛無上正等菩提自性無所有，是菩薩摩訶薩於中不住故名為轉，由不轉故說名不退轉菩薩摩訶薩，若菩薩摩訶薩能如是知，是名不退轉菩薩摩訶薩。」（大正7，260c9-261a24）


� 餘＝諸【宋】【元】【明】【宮】（大正25，570d，n.15）。


�（亦）＋不【宋】【元】【明】【宮】（大正25，570d，n.16）。


� 受＋（持）【元】【明】（大正25，570d，n.18）。


� 讀誦＝誦讀【宋】【宮】（大正25，570d，n.19）。


� 姤＝妬【宋】【元】【明】【宮】（大正25，570d，n.20）。


�〔是〕－【宋】【宮】（大正25，570d，n.21）。


� 軟＝濡【石】（大正25，570d，n.22）。


� 所著＝所可著【聖】（大正25，571d，n.1）。


� 過出＝出過【元】【明】（大正25，571d，n.2）。


� 戶虫＝蟲戶【宋】【元】【明】，＝虫戶【宮】（大正25，571d，n.3）。


� 《大智度論》卷68：「復次，須菩提!說法者，受十二頭陀：一、作阿蘭若；二、常乞食；三、納衣；四、一坐食；五、節量食；六、中後不飲漿；七、塚間住；八、樹下住；九、露地住；十、常坐不臥；十一、次第乞食；十二、但三衣。」（大正25，537a19-23）


� 《大般若波羅蜜多經》卷448：「復次，善現!一切不退轉菩薩摩訶薩覺慧堅猛，能深悟入，聽聞正法，恭敬信受，繫念、思惟究竟理趣，隨所聽聞世、出世法，皆能方便會入般若波羅蜜多甚深理趣。諸所造作，世間事業，亦依般若波羅蜜多會入法性，不見一事出法性者，設有不與法性相應，亦能方便會入般若波羅蜜多甚深理趣，由此不見出法性者。」（大正7，262a23-b2）。


� 卷第七十四首【石】，卷首題下石本有「轉不轉品」四字品題，〔經〕－【宋】【宮】（大正25，572d，n.16）。


�〔若〕－【宋】【宮】（大正25，572d，n.17）。


� 授＝受【石】（大正25，572d，n.19）。


� 如＝知【宋】【元】【明】【宮】（大正25，572d，n.20）。


� 修行＝淨修【元】【明】，＝修【聖】【石】（大正25，573d，n.1）。


�〔何況〕－【聖】【石】（大正25，573d，n.3）。


�〔惡〕－【宋】【元】【明】【宮】（大正25，573d，n.4）。


� 是＝此【元】【明】（大正25，573d，n.5）。


�（是）＋三【元】（大正25，573d，n.6）。


� 繫＋（觀不淨）【元】（大正25，573d，n.7）。


�〔未〕－【宋】【元】（大正25，573d，n.8）。


� 蜜＋（多）【聖】（大正25，573d，n.9）。


�〔能〕－【宋】【元】【明】【宮】（大正25，573d，n.10）。


� 行＝法【宮】【聖】【石】（大正25，573d，n.12）。


�《大般若波羅蜜多經》卷448：「善現！是菩薩摩訶薩，見聞此已，即作是念：定為惡魔化作如此苾芻形像擾亂我心，因說障礙相似道法，必無菩薩摩訶薩眾修行般若波羅蜜多至圓滿位不證無上正等菩提，退墮聲聞或獨覺地。」（大正7，263c4-8）


� 提＋（心）【宋】【宮】（大正25，573d，n.13）。


�（若）＋菩【元】【明】（大正25，573d，n.14）。


�（復）＋作【元】【明】【聖】【石】（大正25，573d，n.15）。


�〔得無生法忍〕－【宋】【宮】（大正25，573d，n.17）。


�【１】《大般若波羅蜜多經》卷449：


爾時具壽善現白佛言：「世尊！如是不退轉菩薩摩訶薩，為但名不退轉？為亦名退轉耶？」


佛告善現：「如是不退轉菩薩摩訶薩，既名不退轉，亦得名退轉。」


具壽善現白言：「世尊！如是不退轉菩薩摩訶薩，以何因緣名不退轉，復何因緣亦名退轉？」


佛言：「善現！如是不退轉菩薩摩訶薩，定於聲聞、獨覺等地不復退墮，必得無上正等菩提，由是因緣名不退轉。然於法想有退轉故亦名退轉。」


爾時善現復白佛言：「是菩薩摩訶薩於何法想有退轉故亦名退轉？」


佛言：「善現！是菩薩摩訶薩於色想有退轉故亦名退轉，於受、想、行、識想有退轉故亦名退轉。……於諸異生、聲聞、獨覺、菩薩、佛想有退轉故亦名退轉。所以者何？如是不退轉菩薩摩訶薩，以自相空觀一切法，已入菩薩正性離生，乃至不見少法可得，不可得故，無所造作，無所造作故畢竟不生，畢竟不生故名無生法忍，由得如是無生法忍，故名不退轉菩薩摩訶薩。」（大正7，264a16-b27）


【２】《佛說佛母出生三法藏般若波羅蜜多經》卷16：


「…彼不退轉菩薩摩訶薩，於諸法中不作色想，不生色想，不作受、想、行、識想，不生受、想、行、識想。何以故？是菩薩了知諸法自相空故，於一切法畢竟無所得，無作無生，於諸法中得無生忍。須菩提!若有具足如是相者，是為不退轉菩薩摩訶薩。」（大正8，642b20-25）


� 〔【經】〕－【宋】【宮】【聖】（大正25，574d，n.22）。


� 等＋（空）【聖】（大正25，574d，n.23）。


� 無＋（所）【元】【明】【聖】（大正25，574d，n.24）。


� （是）＋虛【元】【明】（大正25，574d，n.25）。


� 〔是〕－【宋】【宮】（大正25，574d，n.27）。


� （如）＋是【元】【明】（大正25，574d，n.30）。


� 不轉不動＝不動不轉【宋】【元】【明】【宮】【聖】【石】（大正25，574d，n.31）。


� 告＝言【宋】【宮】（大正25，575d，n.1）。


� 【１】《放光般若經》卷13：


須菩提言：「云何，世尊！菩薩不動還者為阿惟越致耶，動還者為阿惟越致耶？」


佛報言：「不動轉者是阿惟越致，動轉者亦是阿惟越致。」


須菩提言：「是事云何？世尊！」


佛言：「從阿羅漢辟支佛地動轉者，是則阿惟越致；從阿羅漢辟支佛地雖不動轉者，是菩薩則為動轉者。須菩提！以是相、行、像貌，具足是為阿惟越致。」（大正8，88a5-19）


【２】《大般若波羅蜜多經》卷449：「善現！是菩薩摩訶薩，從初發心已聞此法，其心堅固、不動、不轉。依此堅固不動轉心，恒正修行布施、淨戒、安忍、精進、靜慮、般若波羅蜜多，由此六種波羅蜜多隨分圓滿，已入菩薩正性離生；復正修行布施、淨戒、安忍、精進、靜慮、般若波羅蜜多，是故惡魔雖作種種退壞方便，而不能退菩薩所發大菩提心。善現！是菩薩摩訶薩，超諸聲聞、獨覺等地，切魔事不能退轉所求無上正等菩提名不退轉。遠離一切虛妄分別所執諸法、二乘地等，亦名退轉，故此菩薩得二種名，非如餘位唯名退轉。」（大正7，264c20-265a3）


� 滅＋（受想）【元】【明】（大正25，575d，n.2）。


� 至＋（修）【聖】（大正25，575d，n.3）。


� 〔是〕－【宋】【宮】（大正25，575d，n.4）。


� 不＋（遠）【聖】（大正25，575d，n.5）。


� 心＋（不遠離薩婆若心）【聖】【石】（大正25，575d，n.6）。


� 世界＝國土【聖】【石】（大正25，575d，n.7）。


� 《放光般若經》卷13：「復次，須菩提！阿惟越致，常念於道不離於道，不貪形色，不貪身相……所以者何？於空無法不見空無、無相之法有可貪者。何以故？一切諸法有無之事相皆空故。」（大正8，88a19-26）


� 〔身〕－【宋】【宮】（大正25，575d，n.8）。


� 在居＝居在【聖】（大正25，575d，n.9）。


�〔波羅蜜〕－【宋】【元】【明】【宮】（大正25，575d，n.10）。


�〔歎〕－【聖】（大正25，575d，n.11）。


� 施與＝給施【聖】（大正25，575d，n.13）。


�《大般若波羅蜜多經》卷449：「善現！是菩薩摩訶薩雖現處居家而常修梵行，終不受用諸妙欲境，雖現攝受種種珍財，而於其中不起染著。」（大正7，265c7-9）


� 凌＝陵【明】【聖】（大正25，575d，n.14）。


�（是）＋菩【宋】【元】【明】【宮】（大正25，575d，n.15）。


� 姓＝性【元】【明】（大正25，575d，n.16）。


�（遂）＋守【聖】（大正25，575d，n.17）。


� 道＋（為淨命）【元】【明】，道＋（為淨命故）【聖】【石】（大正25，575d，n.19）。


�〔和諸〕－【宋】【宮】（大正25，575d，n.20）。


� 故行淨＝故不行邪【聖】【石】，故＋（不行邪命而）【元】【明】（大正25，575d，n.21）。


�〔【論】〕－【宋】【宮】（大正25，571d，n.6）。


� 參考釋厚觀、郭忠生合編「《大智度論》之本文相互索引」，《正觀雜誌》第六期，p.185-p.186。


「上來處處說阿鞞跋致相」：


        1.大正25，324c20-325a16（「習相應品」第3之經文）


        2.大正25，342a11-b5（〈往生品〉第4經文與《大智度論》之解說）


        3.大正25，343b13-20（〈往生品〉第4之經文）


        4.大正25，365b17-c5（〈集散品〉第9之經文）


        5大正25，500b28-c9（〈信謗品〉第41之經文）


        6.大正25，561b21-c23（〈趣一切智品〉第53之經文）


�〔波羅蜜相〕－【宋】【元】【明】【宮】（大正25，571d，n.9）。


� 行＝相【宋】【元】【明】【宮】【聖】【石】（大正25，571d，n.10）。


� 鞞跋＝維越【聖】【石】，但聖本傍註有「鞞跋或本」四字（大正25，571d，n.11）。


� 更＝便【聖】（大正25，571d，n.12）。


� 不＝非【聖】【石】（大正25，571d，n.13）。


� 語＝說【宋】【元】【明】【宮】（大正25，571d，n.14）。


� 穬＝獷【宋】【元】【明】【宮】（大正25，571d，n.15）。


� 此文意近《雜阿含.497經》卷18：「佛告舍利弗：若比丘令心安住五法得舉他罪。云何為五？實，非不實；時，不非時；義饒益，非非義饒益；柔軟，不麁澁；慈心，不瞋恚。舍利弗！舉罪比丘具此五法，得舉他罪。」(大正2，129b28-c3)［A. V. 167. Codanā.］


� 乘＝於【明】（大正25，571d，n.16）。


�《漢語大詞典》卷5，p.444【教詔】：教誨；教訓。


� 相類＝類相貌【宋】＊【元】＊【明】＊，＝類相【宮】（大正25，571d，n.17）。


� 切＋（法）【聖】（大正25，572d，n.1）。


� 提＋（以）【宋】【元】【明】【宮】（大正25，572d，n.2）。


�（人）＋行【元】（大正25，572d，n.3）。


� 印順導師著《中觀論頌講記》p.534-p.535）「平常說：身見、邊見、邪見、見取、戒禁取，此五見中的邪見，是特殊的，也就是約別義說的。這邪見，指不信三寶、四諦，否認因果罪福，否認輪迴及解脫等，是外道所起的不正見。本品（〈觀邪見品〉）說的邪見，主要的是我見、邊見，就是以自我見為根本，引發或斷或常的邊執見。」


� 或＝成【元】（大正25，572d，n.4）。


� 四種：自不殺生，不教人殺生，讚歎不殺生法，歡喜讚歎不殺生者；……；乃至不癡亦如是。


�（雖）＋教【聖】【石】（大正25，572d，n.5）。


� 說＝語【宋】【元】（大正25，572d，n.6）。


� 不常＝常不【聖】【石】（大正25，572d，n.7）。


� 減＝咸【聖】（大正25，572d，n.8）。


� 詳＝痒【元】【明】（大正25，572d，n.9）。


�〔於〕－【宋】【元】【明】【宮】（大正25，572d，n.10）。


� 薩＋（摩訶薩）【聖】【石】（大正25，572d，n.11）。


�《大智度論》卷48：「須陀洹道乃至阿羅漢辟支佛道，即是菩薩無生法忍。」（大正25，405b26-27）


　另參見釋厚觀.郭忠生合編＜大智度論之本文相互索引＞《正觀雜誌》第6期，p.130-131：


      1.《大品般若經》《摩訶般若波羅蜜經》


           a.卷15，大正8，328b22-27（〈成辦品〉第50）


           b.卷22，大正8，381b23-26（〈遍學品〉第74）


           c.卷23，大正8，390c29-391a4（〈六喻品〉第77）


         2.《放光般若經》


a.卷11，大正8， 79b 23-24（〈大事興品〉第51）


           b.卷17，大正8，118b6-8（〈教化眾生品〉第74）


           c.卷17，大正8，124b26-27（〈無有相品〉第77）


         3. PaJcaviMZati （KIMURA, Ⅳ），p.80；（KIMURA,Ⅴ），p.155。


         4. PaJcaviMZati （WATANABE,Ⅶb），p.127。


� 他＝佛【聖】【石】（大正25，572d，n.12）。


� 石＝為【石】（大正25，572d，n.13）。


� 盛＝成【石】（大正25，572d，n.14）。


� 參考釋厚觀、郭忠生合編「《大智度論》之本文相互索引」，《正觀雜誌》第六期，p.185-186：


「破去來」：參《大智度論》卷19，大正25，205b-c；卷51，427b-428a（〈含受品〉第23之經文與《大智度論》之解說）。


� 卷第七十三終【石】，相＋（大智度經卷第七十三）【石】（大正25，572d，n.15）。


� 沮＝爼【宋】【聖】（大正25，573d，n.19）。


� （大）＋菩【聖】（大正25，574d，n.1）。


� 煮＝者【宋】（大正25，574d，n.2）。


� 受＝授【宋】【元】【宮】（大正25，574d，n.3）。


� 《漢語大詞典》卷10，p.38：「韋昭 注：“豫（ㄩˋ），樂也。”」


� 法＋（不著一切法）【宋】【元】【明】【宮】（大正25，574d，n.4）。


� 者＝故【宋】【元】【明】，〔者〕－【宮】【聖】（大正25，574d，n.5）。


� 黑若赤＝赤若黑【聖】【石】（大正25，574d，n.8）。


� 法＝滅【聖】（大正25，574d，n.9）。


� 〔於〕－【聖】【石】（大正25，574d，n.10）。


� 自＝目【宮】（大正25，574d，n.11）。


�〔是〕－【聖】（大正25，574d，n.12）。


� 默＝嘿【宮】【聖】（大正25，574d，n.13）。


� 如＝知【宮】（大正25，574d，n.14）。


� 是＋（皆）【石】（大正25，574d，n.15）。


� 語＝諸【宮】（大正25，574d，n.16）。


� 不菩薩＝菩薩不【宋】（大正25，574d，n.17）。


�《大智度論》卷64，大正25，510c18-511a5；《大智度論》卷65，大正25，517c19-518a1。


� 今＋（當）【元】【明】【聖】【石】（大正25，574d，n.18）。


�〔法〕－【宋】【元】【明】【宮】（大正25，574d，n.19）。


� 相＋（釋第五十四品竟）【聖】【石】（大正25，574d，n.20）。


� （大智…六）十三字＝（大智度論釋轉不退輪品第五十六上）十五字【宋】【元】，（釋不退輪品第五十六之上經作轉不轉品）十七字【明】，（大智度論釋第五十六品上堅固品）十四字【宮】，（摩訶般若波羅蜜轉不轉品第五十五）十五字【聖】【石】（大正25，572d，n.21）。


�〔亦〕－【宋】【元】【明】【宮】（大正25，575d，n.22）。


� 是＝諸【宋】【元】【明】【宮】（大正25，575d，n.23）。


�〔事〕－【宋】【宮】（大正25，575d，n.24）。


� 義非是＝皆非【聖】【石】（大正25，575d，n.25）。


�〔法〕－【聖】（大正25，576d，n.2）。


� 另參閱《大智度論》大正25，262a18-263a20。


� 得＝是【聖】（大正25，576d，n.6）。


� 軟＝濡【聖】（大正25，576d，n.7）。 


� 實定＝定實【聖】【石】（大正25，576d，n.8）。


� 慼＝戚【聖】（大正25，576d，n.9）。


� 〔是阿鞞跋致菩薩相〕－【宋】【元】【明】【宮】（大正25，576d，n.10）。


� 是＝受【宋】【元】【明】【宮】【聖】【石】（大正25，576d，n.11）。


� 地＝池【聖】【石】（大正25，576d，n.12）。


�〔時〕－【聖】【石】（大正25，576d，n.14）。


� 病＋（人）【宋】【元】【明】【宮】（大正25，576d，n.15）。


� 自＝見【石】（大正25，576d，n.16）。


� 說＋（誑）【宋】【宮】（大正25，576d，n.17）。


�〔答曰〕－【宋】【元】【明】【宮】【聖】【石】（大正25，576d，n.18）。


� 《雜阿毘曇心論》卷8：「信等五根：不斷善根必成就，斷則不成就；三無漏根：隨地聖人必成就（見地、修地、無學地也），凡夫不成就。」（大正28，941b2-4）


�〔道〕－【宋】【元】【明】【宮】（大正25，576d，n.19）。


�〔空〕－【石】（大正25，576d，n.20）。


�〔能〕－【宋】【元】【明】【宮】（大正25，576d，n.21）。


�〔深〕－【聖】（大正25，576d，n.22）。


�《大方廣佛華嚴經》卷60（大正10，322c15-22）。


� 恩＝想【元】（大正25，577d，n.2）。


� 是＋（業）【聖】（大正25，577d，n.3）。


� [1]祝＝呪【聖】【石】（大正25，577d，n.4）。


[2]《漢語大詞典》卷4，p.2393：「祝」：用言語向鬼神祈禱求福。


�《漢語大詞典》卷9，p.676.：「翳（ㄧˋ）」：遮蔽；隱藏；隱沒，王逸 注：“翳，蔽也。”。


� 合和＝和合【聖】（大正25，577d，n.5）。


� 《漢語大詞典》卷1，p.1374：「修」：長；高。指時間久。


� 己＝已【石】（大正25，577d，n.6）。

